
22. oktober 2026                                  UKA2026/241 

 

Uunga siunnersuut: Nunami asimiittumi pisortat aqqusiniutaannik sanaartorneq aamma 

ingerlatsineq pillugu Inatsisartut inatsisaat. 

(Ineqarnermut, Attaveqaasersuutinut Isorliunerusunut Upalungaarsimanermullu Naalakkersuisoq) 

 

Siumumiit Naalakkersuisut inatsisissatut siunnersuummik saqqummiussinerannut qutsavigaagut. 

Siumup inatsisissatut siunnersuut una illoqarfiit nunaqarfiillu avataanni pisortat 

aqqusiniortinnaanerannut sanaartornermut ingerlatsinermullu maleruagassiinerinnaanngilaq. 

Aammali nunatsinni ineriartortitsinissamut, attaveqaasersuutinik pitsanngorsaanissamut aammalu 

illoqarfiit, nunaqarfiit nunallu immikkoortuisa siunissami periarfissaannik aningaasarsiorfissanillu 

nutaanik annertusaanissamut aamma tunngavoq. 

Siumup 2017-imi Sisimiuni nuna tamakkerlugu ataatsimeersuarnerani Sisimiut Kangerlussuullu 

akornanni aqqusinermik pilersitsinissaq anguniarneqassasoq aalajangiunneqarpoq. 

Anguniagaq tamanna 10. marsi 2023-mi Inatsisartunut ilaasortaasimasup Anders Olsenip, Siumut, 

FM2023/108 saqqummiukkamiuk malitseqartinneqarpoq. Siunnersuutip siunertaraa 

Namminersorlutik Oqartussat Sisimiut Kangerlussuullu akornanni aqqusernup 

sanaartorneqarnissaanut aningaasartuutit tamaasa akilersinnaalernissaannut inatsisitigut 

tunngavissamik pilersitsinissaq, kommunilu aqqusernup ingerlanneqarneranut akisussaasuussasoq. 

Taamanikkut Siumumiit Naalakkersuisup allannguutissatut siunnersuutaa tapersersorparput, 

taamaalilluni pisariaqartinneqartumik inatsisitigut tunngavissaq pilersinneqarsinnaaqqullugu. 

Taamaattumik nuannaarutigaarput Naalakkersuisut maanna kiisami inatsisissatut siunnersuummik, 

ukiuni kingullerni politikkikkut suliniutigisimasatsinnik malitseqartitsisumik saqqummiussimmata. 

Kisianni una erseqqissaatigissavarput: Siumup anguniagaa inatsisip akuersissutigineqarnissaa kisiat 

pineqanngilaq. Anguniagarput tassaavoq Sisimiut Kangerlussuullu akornanni aqqusernup 

piviusunngortinneqarnissaa. 

Ukiuni arlalinni aqqusernup sanaartorneqarnissaanut tunngatillugu misissuinernik, nalunaarusianik 

aammalu inuiaqatigiinnut aningaasaqarnikkut iluaqutaasinnaaneranik nalilersuinernik 

takusaqartarpugut. 

2023-mili misissuinerit takutissimavaat aqqusernup takornariaqarnermut, inuussutissarsiornermut, 

ilisimatusarnermut aammalu innuttaasut pinngortitami angalasinnaanerannut periarfissanik 

annertuunik pilersitsisinnaanera. 

Taamaattumik Siumumiit isumaqarpugut misissuinernit nalunaarusianillu piviusumik politikkikkut 

iliuuseqarnissamut piffissanngortoq. 

Siumumiit naatsorsuutigaarput inatsisip akuersissutigineqarnerata kingorna Naalakkersuisut 

Sisimiut Kangerlussuullu akornanni aqqusernup piviusunngortinneqarnissaanut alloriarnissat tullii 

pillugit piffissaliussamik piviusorsiortumik saqqummiussissasut, tassunga ilanngullugit 

sanaartornermi aningaasartuutissat nutarterneqarsimasut aammalu aningaasalersuinissamut 

periarfissat. 

Siumumiit pitsaasutut isigaarput Naalakkersuisut inatsisissatut siunnersuutikkut illoqarfiit 

nunaqarfiillu avataanni pisortat aqqusiniutaannik sanaartornermut aningaasalersuinermullu 

akisussaaffimmik tigusinerat. 

Kisianni aamma maluginiarparput §§ 5 aamma 6 naapertorlugit kommuunit aqqusernit 

ingerlanneqarnerannut aserfallatsaalineqarnerannullu akisussaasunngortinneqassasut. 

Taamaattumik pingaaruteqarluinnarpoq kommuunit aningaasaqarnikkut 

nammatassinneqassanngimmata, kommuunit suliassaasa pingaarnerit allat eqqugaasinnaanerannik 

kinguneqarsinnaasumik. 

Naatsorsuutigaarput aqquserniornissamik nutaamik aalajangiisoqannginnerani Namminersorlutik 

Oqartussat kommuunillu pineqartut akornanni aningaasaqarnikkut isumaqatigiissutit ersarissut 

aammalu attanneqarsinnaasut isumaqatigiissutigineqartassasut. 

Aamma inatsisissatut siunnersuummi § 3 pillugu erseqqissaasoqarnissaa kissaatigaarput, tassani 

aqqusernit ilaatigut takornariaqarnermut atorneqartussatut sanaartorneqartut inatsimmi 

matumani ilaatinneqanngimmata. 

Tamanna immikkut pingaaruteqarpoq, tassami Sisimiut Kangerlussuullu akornanni aqqusernup 

pilersinneqarnissaanut tunngavilersuutit pingaarnerit ilagaat takornariaqarnerup 

ineriartortinneqarnissaa. 

Taamaattumik Naalakkersuisut akissuteqarnissaat kissaatigaarput, aalajangersagaq tamanna 

aqqusernup piviusunngortinneqarnissaanut inatsisitigut aporfiulernaviannginnersoq. 

Peqatigisaanik Siumumiit isumaqarpugut § 11, pisortat aqqusiniutaannik atuinermut aammalu 

taakkununnga isernermut akiliuteqartitsisinnaanermut tunngasoq, erseqqissarneqartariaqartoq. 

Tamatumanili aamma pingaariteqartorujussuuvoq atuinerit inatsisit malillugit ingerlanneqarnerisa 

nakkutigineqarnissaat aammalu akiliuteqarsimanissaasa qulakkeertarnissaat. 

Siumup aallaavigaa innuttaasut nalinginnaasumik pisortat aqqusiniutaannik akeqanngitsumik 

atuisinnaasariaqarnerat. Inuussutissarsiornermi immikkut ittumik atuinermut 

akiliuteqartitsisoqarsinnaanera immikkut nalilersorneqartariaqarpoq. 

Siumumiit kissaatiginngilarput inatsisissaq manna Sisimiut Kangerlussuullu akornanni 

aqqusernissamut taamaallaat tunngassasoq. 

Nunatsinni sumiiffinni allani aqquserniornissamut periarfissat aamma pilersinneqartariaqarput, 

teknikkikkut, avatangiisitigut aammalu inuiaqatigiinnut aningaasaqarnikkut 

illersorneqarsinnaasumik ingerlanneqarsinnaappata. 

2023-mili Siumumiit attaveqaasersuutit pillugit ataatsimoortumik aammalu sivisunerusumik, 

minnerpaamik ukiuni 20-ni siumut isigisumik pilersaarusiortoqarnissaa pingaaruteqartoq 

oqaatigaarput. Tamannalu suli Siumumiit aalajangiusimavarput. 

Qularnaartariaqarparput mittarfinnut, umiarsualivinnut, aqqusinernut aammalu 

attaveqaasersuutinut allanut aningaasaliissutit imminnut tapertariissasut, taamaalillutillu nunatta 

immikkoortuini tamani ineriartortitsinermut iluaqutaassallutik. 

Kalaallit Nunaata siunissaa pillugu nalunaarusiornerinnarmik ingerlaannarsinnaanngilagut. Kalaallit 

Nunaata siunissaa aamma piviusumik sanaartorlugu aallartittariaqarparput. 

Taamaattumik Siumumiit inatsisissatut siunnersuutip siunertaa tapersersorparput, siunnersuullu 

aappassaaneerneqannginnerani sanaartornermut ataatsimiititaliamut suliassanngortinneqarnissaa 

inassutigalugu. 

Peqatigisaanik naatsorsuutigaarput Naalakkersuisut suliap ingerlaqqinnerani apeqqutigisatsinnut 

erseqqissumik akissuteqassasut aammalu Sisimiut Kangerlussuullu akornanni aqqusernup 

piviusunngortinneqarnissaanut suleriaqqinnissamut pilersaarutinik tigussaasunik 

saqqummiussissasut. 

Qujanaq. 

 

Erik Jensen, Siumut 


